
565 hitz

Izurde muturmotza galtzeko zorian dago. Urtero, uda partean, ehunka hiltzen dituzte Faroe uharteetan. 1200. urtetik datorren erritua ikusi dutenen arabera, gizakiaren bortizkeriaren adierarik garbiena da. 

'Gizon' bihurtzeko tradizio odoltsua 

Naiara Elola - Donostia 

Animalia eta gizakia, gizakia eta animalia; historian zehar hamaika aldiz egon dira aurrez aurre. Horren adibideak munduko edozein txokotan aurki daitezke, batzuk ezagunak, beste batzuk, ordea, ez horrenbeste. 

Animalien eskubideak aldarrikatzen dituzten hainbat erakunderen arabera, Faroe uharteetan tradizio onartezin bat daukate. Arrantza eta arrain esportazioa dira bertako ekonomiaren oinarria. Beraz, itsasoarekin harreman estua dute. 

Globicephala melas edo izurde muturmotzarekin du zerikusia aipatutako tradizioak. Ur epelak dituzte gustuko. Udan, ur beroetatik hotzetara joaten dira; normalean itsaso zabalean bizi dira, baina itsasertzak ere maite dituzte. Hor dago antzinatik datorren tradizioaren gakoa. Izan ere, izurde muturmotzaren ohitura errotuek gizakien artean ere tradizioa sortu dute: haiek hiltzen dituzte. Erritu odoltsua da, makila kolpe eta igitai zaurien bitartez hiltzen dituzte urtero abuztu aldera uharteetako mutil gazteek. 

Hainbat iturriren arabera, tradizioa 1200. urtetik aurrerakoa da. Faroetar mutilek mutil izateari utzi eta gizon bihurtzen dira, izurde muturmotzak erailez. Izurde horiek berez babestuta daude. Zeremonia horretan, hainbat iturriren arabera, 1.000 eta 2.500 zetazeo hiltzen dituzte. 

Halaber, tradizioa, hori izaten da, animalien kontrako gizalegerik gabeko ekintzak arrazoitzeko erabili ohi den argumentuetako bat 

Gizontze prozesua 

Raul Garcia Adena Natura Babesteko Elkarteko kidea da. Izurde muturmotzen kontrako sarraskia bi aldiz ikusteko aukera izan du. «Benetan gogorra izan zen ikusi nuena, gizakiaren bortizkeriaren adierarik garbiena» zela dio. Izurde muturmotzen hiltze errituaren inguruan informazioa biltzea zaila dela dio Garciak. Haren hitzetan, «bertako Gobernuak ez duelako horren inguruko argibiderik helarazten». 

Normalean, zetazeoak abuztu erditik aurrera gerturatzen dira kostaldera. Izurdeak noiz helduko zain, zelatariak uharteetako gainetatik begira egoten dira. Izurde taldea kostaldera gerturatzen dela ohartzen direnean abisua ematen dute inguruko herrietan. Hala, mutilak oso kontent izaten dira, horrenbeste desiratutako eguna iritsi delako. Berehalakoan itsasoratzen dira ontziak izurde muturmotzen bila. 

Zetazeo horiek hiru eta zazpi metro inguru neurtzen dute, eta lau edo bost tona inguru pisatzen. Biologoek diotenez, taldean bizi dira animaliak, eta gizon bilakatu nahi duten mutil faroetarrek ezaugarri hori erabiltzen dute animalia itsasertzera erakartzeko. 

Itsasontzietatik harriak botatzen dizkiete izurdeei eraman nahi dituzten tokira bideratzeko. Aldi berean, inguratu egiten dituzte txalupak baliatuz, eta badia batera eramaten. Taldearen atzeko aldean dauden izurdeek aurrean daudenei bultzatzen diete; talde espiritua dela eta, zetazeoek heriotzaren bideari ekiten diete. 

Behin hondartzara iritsita, izurde muturmotzak pilatu egiten dira, eta harrapatuta gelditzen dira. Ehunka izaten dira eta zenbaitetan milaka ere bai. Hondartzara inguratzen den jendeak urte osoa darama zain, eta tradizioa betetzen den egunean orduak igarotzen dituzte hondarretan, zetazeoen esperoan. Gizon bilakatu nahi dutenek lantzak eta gainontzeko tresnak hartu, eta izurde muturmotzak hil arte aritzen dira zizta eta zizta. Ondoren, zetazeoan haragia jaten dute faroetarrek, eguna mahai baten inguruan ospatuz. 

Horren harira, Unesco Hezkuntza, Zientzia eta Kulturarako Nazio Batuen erakundeak 1973. urtean animalien eskubideak onartu zituen. 

ESKUBIDEAK 

2. artikulua. Gizakiak ezin dio bere buruari animaliak hiltzeko eskubidea aitortu. 

3. artikulua. Animaliek ezin dute tratu txarrik izan, ezta krudelkeria ekintzarik ere. Animalia baten heriotza beharrezkoa bada, berehalakoa izan beharko du, sufrimendurik gabea. 

11. artikulua. Beharrezkoa ez denean animalia bat hiltzen denean bizitzaren kontrako krimena da. 

12. artikulua. Animalia asko hiltzen diren ekitaldi guztiak genozidioak dira, hau da, espeziearen kontrako krimena. 

13. artikulua. Animaliak biktimak diren biolentzia ekintzak ezin dira komunikabide bitartez zabaldu, animalien eskubideen kontrako gertakizuna salatzeko ez bada. 

14. artikulua. Animalien eskubideak defendatzeko lanean aritzen diren erakundeek ordezkaritza izan behar dute herrialdeetako gobernuetan. 

